
«Ils Russ a San Murezzan»
In film da la Televisiun Rumantscha

■ (cp) Avant 15 onns han rapportà las
medias surtut davart las escapadas
dals giasts da la Russia a San Murez-
zan. Oz è quai bunamain emblidà. Per-
tge aman ils Russ San Murezzan? Ed
aman quels da San Murezzan er ils
Russ? Il film «Ils Russ a San Murezzan»
da Ruedi Bruderer è sa fatschentà cun
talas dumondas. Durant il Nadal russ ils
6 e 7 da schaner audan ins savens russ sin
las vias da San Murezzan. Ils Russ stat-
tan en ils hotels da 5 stailas, fan shopping
en las butias da luxus e mangian en ils
restaurants nobels – e quai tut per blers
daners.

Da quai na discurr’ins betg
Quasi 30 000 pernottaziuns genere-

schan giasts russ a San Murezzan, gnanc
3% da tut las pernottaziuns da la desti-
naziun. Dapi la crisa economica èn quai
15% pli pauc, dentant portan ils Russ
«fitg blers daners», conferma Ariane Eh-
rat, CEO da l’organisaziun turistica En-
giadina-San Murezzan e giavischa per-
quai «gugent anc dapli giasts russ». I vegn
adina puspè discurrì ch’ils Russ spen-
dian luc in pèr dieschmillis francs entai-
fer curt temp en ina butia da luxus u en
in restaurant nobel.

Avant la camera na vul dentant nagin
confermar quai. Ils Russ da lur vart re-
stan per il solit turists senza nums e nun-
enconuschents per ils paparazzi da la
Corviglia. Per il film «Ils Russ a San Mu-
rezzan» ha la Televisiun Rumantscha vi-

sità differents lieus ch’ins metta en con-
nex cun giasts da la Russia. Differentas
portas èn bain restadas bloccadas per la
squadra da televisiun, almain èn però
s’exprimids ils exponents dal turissem.
Ed er ils giasts russ numnan en il film lur
motivs pertge ch’els fan il lung viadi da
Moscau u San Petersburg fin en Engia-
din’Ota. In punct culminant per ils Russ
da vegnir a San Murezzan è segiramain
stada la festa da Nadal tar Reto Mathis si
Corviglia e ses fieu artifizial.

Radiotelevisiun Svizra Rumantscha mussa il
film «Ils Russ a San Murezzan» (cun suttitels
tudestgs sin teletext, pagina 777) dumengia, ils
6 da favrer 2011 a las 17.25 en l’emissiun Cun-
trasts sin SF 1, la repetiziun vegn emessa la
sonda suenter, ils 12 da favrer 2011 a las 17.15
medemamain sin SF 1.

Punct culminant
per la «St. Moritz
Celebration
Week»: Il fieu
artifizial da Reto
Mathis e la tur da
glatsch dal Kreml
sco motiv da foto-
grafar popular
russ. MAD

■ NOVITADS WWW.RTR.CH

Polizia po alarmar
via SMS

Tar rapinaments d’uffants po la polizia
en l’avegnir alarmar la populaziun era
cun SMS. Quel vegn a cuntegnair in link
en l’internet nua ch’ins chatta in maletg
da l’unfrenda. Quai ha communitgà la
Conferenza chantunala dals directurs da
giustia e polizia. Dapi il schaner 2010
pon uffants minorens sparids vegnir
tschertgads via radio e televisiun, appels
sin staziuns e ports aviatics ed era sin ta-
vlas d’avis sin las autostradas. L’SMS è
in’ulteriura pussaivladad.

Dus mort en ina lavina
ad Adelboden

En la disgrazia da lavina succedida ad
Adelboden èn mortas duas persunas. La
lavina al Vorder Lohner ha sutterà ils dus
skiunzs rutinads. Il glindesdi suenter
mezdi ha chattà la colonna da salvament
la bara d’in indigen da 24 onns, ier è ve-
gnida chattada la segunda bara.

Svizra investescha
30 milliardas per

mantegnair infrastructura

Il mantegniment da l’infrastructura e las
chasas en Svizra custa mintg’onn 30 mil-
liardas u bunamain 4000 francs per
chau. Cun investiziuns e schlargiaments
sto la confederaziun impunder ils pro-
xims 20 onns mintg’onn 65 milliardas
francs. Quai resulta dal studi «svilup per-
sistent dals abitadis e da l’infrastructura».
Tenor il studi valan ils bajetgs, l’infra-
structura per traffic, protecziun, prove-
diment e dismessa 2400 milliardas
francs. Sch’il svilup da la populaziun
s’avanza vinavant dovra la Svizra
mintg’onn 26 000 abitaziuns dapli, quai
tenor il studi

Rintgs da maschinas dal
Grischun fusiuneschan

Ils tschintg rintgs da maschinas dal Gri-
schun fusiuneschan. Davent da la fin dal
mais vegni a dar be pli in rintg da ma-
schinas en il Grischun. Albula, Beverin,
Engiadina, Partenza e Surselva vegnan
administrads davent da Cazas. Cun quel-
la fusiun duaja l’organisaziun daventar
pli professiunala. Ils purs duajan pudair
far diever anc meglier dal servetsch da
persunal e da maschinas.

Automobilist ha
pers la schientscha

Accident da traffic tar la rundella a la via
Quader a Cuira. In automobilist pli vegl
è ì en svaniment ed ha pers la controlla
sur da ses vehichel. El è charrà davosen a
dus autos che spetgavan. Quels dus au-
tos èn vegnids catapultads sin la rundel-
la. L’auto cun il manischunz en svani-
ment è ì sur la rundell’ora ed è sa fermà
en il chagliom tar la plazza da gieu. Dus
manischunzs èn sa blessads levamain.

BKW Berna cumpra
quatter ovras idraulicas

Las ovras electricas da Berna BKW han
cumprà en la Frantscha quatter ovras
idraulicas. Quellas prestan en total 30
megawats uras e produceschan en in
onn 140 gigawats uras electricitad. Las
ovras eran fin uss en posses da l’Asco-
métal. Las ovras èn tuttas sper Cham-
béry, en la vischinanza da Grenoble.

Radios rapportan
a moda multifara

Bunas notas per ils Radios da la
SRG/SSR idée suisse. Tuts rapportan a

moda multifara da l’exteriur, la Svizra e
da l’atgna regiun linguistica. Quai è il fa-
cit da l’analisa fatga per incumbensa da
l’Uffizi federal da communicaziun. Dif-
ferenzas han ins constatà puncto dar spa-
zi ad autras regiuns linguisticas. DRS 1
u La Première dattan mo 4% da lur temp
per emissiuns dad autras regiuns, il Ra-
dio Rumantsch ha ina quota da 20% e
Rete Uno ina da 14%.

Alcohol durant la
lavur chaschuna

donns da milliardas

Tgi che baiva alcohol avant u durant la
lavur presta 15% damain che collegas
che na baivan betg. Experts han eruì ch’il
manco da lavur custa als patruns ina mil-
liarda francs ad onn. In tal studi è vegni
fatg per l’emprima giada, quai per in-
cumbensa da l’Uffizi federal da sanadad
e da la Suva. Var 70 000 emploiadas ed
emploiads han in problem d’alcohol.
Firmas pitschnas occupan proporziunal-
main dapli alcoholichers ch’interpresas
grondas.

Blera lavur per las
cumissiuns da gestiun

parlamentaras

Examinar il cas UBS e l’affera da la Libia
ha chaschunà blers fastidis a las cumis-
siuns da gestiun dal parlament federal.
L’onn passà èn ellas vegnidas a lur cun-
fins. Quai resorta da la bilantscha pre-
schentada ier. L’affera da la Libia mussa
p. ex. ch’i ha dà ina cuntraversa en il cus-
segl federal pertutgant las explicaziuns
che la ministra da l’exteriur Micheline
Calmy-Rey ha fatg envers la cumissiun da
gestiun e quellas ch’il minister da defen-
siun Ueli Maurer ha fatg. Pervi da la la-
vur intensiva èn pliras autras examina-
ziuns vegnidas sistidas.

Vul S. Gagl ina
matura senza talian?

■ (gsc) Il cussegl grond dal chantun S.
Gagl (474 100 olmas) prevesa da vu-
schar ils 15 da favrer l’aboliziun dal ta-
lian sco rom d’accent («Schwerpunkt-
fach») da la matura federala purschi-
da da ses quatter gimnasis (v. La Quo-
tidiana dals 26 da schaner). I sa tracta
d’in pachet da spargn da 54 mesiras are-
guard tuts departaments chantunals.
Quai pertutga domadus chantuns cun
lingua uffiziala taliana e lur Universitad
italofona (USI, Mendrisio/TI). Tenor il
«Giornale del Popolo» (Ligiaun) dals 29
da schaner ha cuss. guv. Gabriele Gendot-
ti (TI) empermess da scriver a Stefan Köl-
liker, ses collega da S. Gagl. Gendotti
manegia che l’aboliziun dal talian sco
rom «cuntradi cleramain al reglament da
la matura federala svizra, il qual prescri-
va als chantuns da porscher curs en
tschellas linguas naziunalas [plainamain]
uffizialas. Remigio Ratti, parsura da
«Coscienza Svizzera» (segretariato@cos-
cienzasvizzera.ch) propona d’arranschar
per l’atun 2011 «ina maisa radunda per
in federalissem pluriling, cun las princi-
palas persunas pertutgadas, per far ina
bilantscha critica orientada vers l’ave-
gnir». Dentant ha Kölliker gia survegnì
ina brev da Cuira, numnadamain da la

Pro Grigioni Italiano (www.pgi.ch) e da
ses parsura Sacha Zala. Lez admonescha
da «reponderar ina decisiun (…) che
cuntradescha a la politica da linguas de-
finida da la Conferenza svizra dals di-
recturs chantunals da l’educaziun per
meglierar la coesiun ed ils contacts tran-
ter las cuminanzas linguisticas. Lezza de-
cisiun è tant pli greva perquai ch’ella sfar-
latta las atgnas resursas da linguatg. Il
chantun S. Gagl, cun sia populaziun ita-
lofona da 10 000 olmas, posseda fitg bu-
nas premissas per porscher la matura bi-
lingua tudestga-taliana (…). Sche sia
giuventetgna na po betg pli sa perfecziu-
nar en talian, na po’la gnanca pli fre-
quentar l’USI.» Zala fa numnadamain
endament ils studis d’architectura «da re-
num mundial» purschids da l’USI. El
crititgescha era la pld grischuna che vul
anticipar l’englais empè dal talian sco
emprim linguatg ester da la scola prima-
ra germanofona. Sco auter avantatg dal
talian menziuna’l era sia rolla da «lingua
franca» sin ils plazzals ed en las cuschinas
svizras, grazia a quels lavurers esters
ch’emprendan svelt quel linguatg naziu-
nal svizzer pli lev ch’il tudestg. Co va quai
vinavant? E co reagescha il Grischun sco
segund chantun italofon?

■ OPINIUNS

Ei la pasch linguistica
periclitada?

Cun sgarschur patratgel jeu dils ra-
quents sur dallas dispetas pervia dil
«de» e dil «da» avon circa 40 onns. Spe-
ronza essan nus buc aschi lunsch? Diu
preservi nus da quei. Nus essan gie
aschi paucs che discurrin aunc ro-
montsch. Tgi ch’enconuscha mei sa
che jeu giavischel la pasch a nus tuts.

Fuss ei buca prudent d’anflar in
consens en cun questa caussa? Sco ei
vesa ora enquera il cusseglier guverna-
tiv Martin Jäger il dialog cun la Pro
Idioms. Ei va aschia ella dretga di-
recziun. La finala va ei pil bien digl af-
fon.

Plascherun hai jeu giu cura che jeu
hai survegniu la davosa jamna il cu-
disch «Mias pli bellas istorgias bibli-
cas» en rumantsch grischun ord la Val
Müstair dil ravarenda Hans-Peter
Schreich che ha translatau quel. El ha
aunc translatau e creau auters cudischs
per la scola en rumantsch grischun.
Grazia fitg per quai. Quei cudisch sai
jeu cussegliar da cor era a carschi. Ei
quei in regal da surengiu?

Ina correctura less jeu aunc far ari-
sguard il Dicziunari Rumantsch Gri-
schun (DRG). Lezs artechels ein redi-
gi en tudestg e buc en rumantsch gri-
schun. Ils citats ein denton mintgamai
els idioms e dialects locals corrispun-
dents.

Per in’uniun che s’engascha per la
pasch sun jeu promts da pagar ina con-
tribuziun da varga diesch francs.
Questa uniun savess haver num «Pro
pasch».

Avon in’jamna e miez ha in pèrli tu-
destg detg a mi ch’il pli impurtont en
lur lètg seigi ch’els fetschien pasch in
cun l’auter sch’ei hagien giu dispeta.
Quei less jeu era giavischar a nus tuts:
La pasch en nos cors. Tgei gida a mi in
lungatg ni idiom senza che jeu hagi
pasch en miu cor. Anjezë Gonxha Bo-
jaxhiu, mumma Teresa, in bien exem-
pel per mei, ha detg: «L’oraziun neze-
gia agl entir mund, perquei che la
pasch entscheiva a casa ed en nos agens
cors. Co savein nus purtar pasch el
mund sche nus havein buca pasch en
sesezs?» Vinavon ha ella detg: «Il fretg
dil ruaus ei l’oraziun. Il fretg dall’ora-
ziun ei la cardientscha. Il fretg dalla
cardientscha ei la carezia. Il fretg dalla
carezia ei il survir. Il fretg dil survir ei
la pasch.» Fabian Bearth, Sumvitg

■ CUSSEGL GROND

Fracziun pcd ad Alvagni
(cp) La fracziun dalla Partida cristian-
democratica (pcd) en il cussegl grond sa
raduna oz ad Alvagni sut il presidi da
deputà Marcus Caduff per sa preparar
sin la sessiun da favrer dal cussegl
grond. Ina giada vai per il rapport e
messadi davart la refurma da vischnan-
cas e territori. La regenza propona da re-
ducir il dumber da vischnancas cun il
temp sin radund 50. Sulet plaun tran-
ter chantun e vischnancas fissan 5–8 re-
giuns cun cumpetenzas executoricas.
En quel connex vegn pretendì da fur-
mar da l’existent district dal Plaun ina
ferma regiun. Quella propo-sta vegn su-
stegnida da tuts presidis d’autoritads
politicas e dals deputads dals circuls da
Razén e Trin en ina petiziun al cussegl
grond. Plinavant èsi da tractar l’inizia-
tiva da proporz ed il preventiv da la Via-
fier retica 2011.

